
NAQSHBANDIYA 
QADRIYATLARINI BOʻLGʻUSI 
OʻQITUVCHI SHAXSINI 
SHAKLLANTIRISHDAGI OʻRNI

Xalmuxamedova Maxbuba Aslanovna
CHDPU “Tasviriy san’at va dizayn” kafedrasi katta о‘qituvchisi

Annotatsiya: Maqolada naqshbandiya tariqati ilmiy merosi orqali talabalarning kasbiy kompetentligini takomillashti-
rish mexanizmlari, jumladan, qadriyatlar orqali ta’sir etish usullari keltirilgan. Naqshbandiya taʼlimotining asosiy tamoyili 
bo‘lgan “Dil ba yoru, dast ba kor”, yaʼni “Diling Allohda, qo‘ling mehnatda bo‘lsin” shioriga amal qilish orqali bo‘lajak 
o‘qituvchilar o‘z kasbiga halol va fidokorona yondashuvchi, jamiyat manfaatini shaxsiy manfaatdan ustun qo‘yuvchi, 
yuksak maʼnaviyatli, komil shaxs sifatida yetishib chiqadi. Zamonaviy pedagogikada talabalarning kasbiy kompetent-
ligini takomillashtirishda akseologik yondashuv orqali ta’sir etish mexanizmlari yetarli darajada o‘rganilmagan va ushbu 
muammoni hal etish maqolaning asosiy vazifasi hisoblanadi. Kasbiy kompetensiyalarni qadriyatlar asosida shakllantirish 
orqali bo‘lajak o‘qituvchilarda nafaqat bilim va ko‘nikmalar, balki mustahkam maʼnaviy pozitsiya hamda ijtimoiy masʼuliyat 
tuyg‘usi ham rivojlanadi.

Kalit so‘zlar: kompetentlik, kasbiy kompetentlik, tariqat, tasavvuf, axloq, alloma, namuna, mazhab, nasihat, xizmat, 
fidoiylik, halollik.
Abstract: This article presents mechanisms for enhancing students’ professional competence through the scientific her-
itage of the Naqshbandi tariqah, including methods of influence based on values. The core principle of the Naqshbandi 
teaching is adherence to the motto “Dil ba yoru, dast ba kor”, meaning “Allah in the heart, hands in work.” This principle 
helps future teachers develop into highly moral and accomplished individuals who are honest and devoted to their pro-
fession, placing the interests of society above personal interests. In modern pedagogy, mechanisms for enhancing stu-
dents’ professional competence through an axiological approach remain insufficiently studied, and addressing this issue 
constitutes the primary objective of this article. Developing professional competencies on the basis of values contributes 
not only to the acquisition of knowledge and skills by future teachers but also to the formation of a strong spiritual position 
and a sense of social responsibility.

Key words: competence, professional competence, tariqah, Sufism, morality, scholar, example, madhhab, advice, ser-
vice, dedication, honesty.
Аннотация: В статье представлены механизмы повышения профессиональной компетентности студентов 
посредством научного наследия накшбандийского тариката, включая методы воздействия через ценности. 
Основным принципом учения Накшбандия является следование девизу “Дил ба ёру, даст ба кор”, то есть “сердце 
с Аллахом, руки в труде”, благодаря чему будущие учителя формируются как высоконравственные, гармонично 
развитые личности, честно и самоотверженно относящиеся к своей профессии, ставящие интересы общества 
выше личных. В современной педагогике механизмы воздействия посредством аксиологического подхода в 
совершенствовании профессиональной компетентности студентов изучены недостаточно, и решение данной про-
блемы является основной задачей статьи. Формирование профессиональных компетенций на основе ценностей 
способствует развитию у будущих учителей не только знаний и навыков, но и устойчивой духовной позиции, а 
также чувства социальной ответственности.

Ключевые слова: компетентность, профессиональная компетентность, тарикат, суфизм, нравственность, 
учёный, пример, мазхаб, совет, служение, самоотверженность, честность.

KIRISH
Bo‘lajak o‘qituvchilarning kasbiy kompetentligini shakllantirishda qadriyatlar muhim omil sifatida namoyon 

bo‘ladi. Naqshbandiya taʼlimotida ilgari surilgan halollik, fidoyilik, xizmat va poklik kabi qadriyatlar o‘qituvchi 
shaxsiyatining rivojlanishida nafaqat nazariy, balki amaliy yo‘nalish beruvchi tamoyillarni ham tashkil etadi. 
Kasbiy kompetentlikni shakllantirish mexanizmlari ana shu qadriyatlarni shaxsga singdirish, ularni kundalik 
pedagogik faoliyatga tatbiq etish va natijada o‘qituvchi shaxsining bilim, ko‘nikma hamda maʼnaviy fazilatlari 

uyg‘un rivojlanishini taʼminlashni ko‘zda tutadi. Shu sababli, qadriyatlar asosida kasbiy kompetentlikni shakl-
lantirish mexanizmlarini aniqlash va izchil qo‘llash zamonaviy pedagogik taʼlim jarayonining ajralmas qismiga 
aylanmoqda. Naqshbandiya taʼlimotining asosiy tamoyillaridan biri bo‘lgan “Dil ba yoru, dast ba kor”, yaʼni “Dil 
Allohda, qo‘l mehnatda bo‘lsin”, inson hayotida maʼnaviy va amaliy faoliyat uyg‘unligini taʼminlashni anglatadi.

Bu tamoyil o‘qituvchilik kasbi uchun ham beqiyos ahamiyatga ega bo‘lib, bo‘lajak o‘qituvchilarda kasbiy 
kompetentlik va maʼnaviy barkamollikni bir butun sifatida shakllantirish zaruratini belgilab beradi. “Dil ba 
yor” talqini o‘qituvchining qalbi doimo sof niyat, halollik, bag‘rikenglik va fidoyilik kabi yuksak qadriyatlar 
bilan yo‘g‘rilgan bo‘lishini anglatadi. “Dast ba kor” esa o‘qituvchining o‘z kasbiga masʼuliyat bilan, fidokorona 
yondashib, o‘z faoliyati va mehnatini ilmiy asosda samarali tashkil etishini bildiradi. Shu maʼnoda, bo‘lajak 
o‘qituvchilar o‘z kasbiy faoliyatida faqat bilim berish bilan kifoyalanmay, balki shaxsiy namunasi orqali ham 
o‘quvchilarning ruhiy-maʼnaviy kamolotiga ijobiy taʼsir ko‘rsatishi lozim. Mazkur tamoyil asosida talabalarda 
kasbiy va maʼnaviy uyg‘unlikni shakllantirish ularni shaxsiy maqsadlar bilan jamiyat manfaatlarini uyg‘un-
lashtirgan holda faoliyat yuritishga o‘rgatadi. Bu esa, o‘z navbatida, o‘qituvchilarning kasbiy kompetentligini 
yanada chuqurroq va barqarorroq shakllantirishga xizmat qiladi.

MAVZUGA OID ADABIYOTLAR SHARHI
Zamonaviy pedagogikada kasbiy kompetentlikni shakllantirishda akseologik yondashuv alohida o‘rin 

tutadi. Pedagogikada akseologik qarashlarni o‘rgangan olimlardan R. Lotse, V. Vindelband va G. Rikert qadri-
yatlarni mustaqil kategoriya sifatida asoslab bergan hamda akseologiyaning fan sifatida shakllanishiga katta 
hissa qo‘shgan olimlar hisoblanadi.

Rus olimlaridan V. A. Suxomlinskiy va A. S. Makarenko jamoada shaxsning maʼnaviy-maʼrifiy tarbiyasini 
qadriyatlar asosida shakllantirish muammolarini o‘rganganlar.

O‘zbek olimlaridan Abdulla Avloniy, Abu Nasr Forobiy, N. Saidahmedov, B. Xodjayev va M. Quronov 
maʼnaviy-maʼrifiy tarbiyani qadriyatlar orqali shakllantirish masalalari ustida ilmiy izlanishlar olib borganlar.

TADQIQOT METODOLOGIYASI
Naqshbandiya tariqati ilmiy-nazariy qarashlari sirasida har bir avlodni kasbli va hunarli qilib tarbiyalash 

mezonlari, kasbning inson maʼnaviyati hamda hayot tarzidagi o‘rni, kasbiy bilimlar asoslari, kasb-hunarli bo‘lish-
ning inson kamolotidagi ahamiyati masalalari didaktik asosda ko‘rib chiqilgan. Texnologik taʼlim yo‘nalishi 
talabalarining kasb-hunarni puxta egallaganligi ularning kasbiy kompetentligining muhim belgisi hisoblanadi. 
Naqshbandiya tariqati ilmiy merosini o‘rgatish orqali talabalarning kasb-hunar egallashga bo‘lgan intilishlarini 
kuchaytirish, ularda mehnatsevarlik fazilatlarini tarbiyalash hamda har bir ishni sidqidildan, bor mehrini berib 
bajarish zarurligini ruhiy-maʼnaviy tarbiya vositasida singdirish lozim. 

Erkin fikrlaydigan, o‘z faoliyati natijalarini tahlil qila oladigan, dinamik o‘zgaruvchan dunyoda shaxsni tarbi-
yalashga qodir pedagoglarni yetishtirish uchun zamonaviy texnologiyalar bilan bir qatorda boy maʼnaviy mero-
simizdan, asrlar osha bizgacha yetib kelgan qadriyatlarimizdan samarali foydalanish zarur. Zero, malakali, o‘z 
ishining ustasi bo‘lgan, ijodiy fikrlaydigan va raqobatbardosh kadrlarga bo‘lgan talab hamisha yuqori bo‘ladi.

TAHLIL VA NATIJALAR
Qadriyatlar falsafasining tarixi uzoq bo‘lsa-da, bu yo‘nalishdagi fan – aksiologiya o‘tgan asrda shakl-

langan. Ushbu atama ilmiy muomalaga XIX asr oxiri va XX asr boshlarida nemis aksiologi E. Gartman hamda 
fransuz olimi P. Lapi tomonidan kiritilgan. Aksiologiyani qadriyatlar to‘g‘risidagi fan yoki qadriyatshunoslik deb 
atash mumkin. Har bir fanga o‘z nomini bergan asosiy tushunchalar bo‘lgani kabi, qadriyat tushunchasi ham 
qadriyatshunoslik atamasi uchun asosiy tayanch vazifasini bajaradi. G‘arb ilm-fanida ushbu atama yunoncha 
“axio” (qadriyat) va “logos” (fan, taʼlimot) so‘zlari asosida shakllangan. Akseologik yondashuv – bu har bir bilim, 
ko‘nikma va kompetensiyani muayyan qadriyatlar bilan uyg‘un holda rivojlantirishni anglatadi. Naqshbandiya 
taʼlimoti asosida talabalarda shakllantirilayotgan kasbiy kompetentlik ham aynan qadriyatlarga tayanishi lozim. 
Masalan, o‘quvchilarning mustaqil va tanqidiy fikrlash kompetensiyasi “halollik” qadriyati bilan bog‘lanib, 
fikrlash jarayonida xolislik va haqiqatparvarlikni taʼminlaydi. Jamoada ishlash, hamkorlikda yechimlar topish 
kabi kompetensiyalar esa “xizmat” qadriyati bilan uyg‘unlashib, jamiyatga beminnat xizmat qilish ruhini shakl
lantiradi. Shuningdek, kasbiy masʼuliyat va fidokorlik kabi kompetensiyalar “fidoyilik” qadriyati asosida rivoj
lanadi. Shaxsiy namuna ko‘rsatish, pedagogik etika va tarbiyaviy taʼsirchanlik esa “ruhiy va maʼnaviy poklik” 
qadriyati bilan mustahkamlanadi.

Shunday qilib, har bir kasbiy kompetensiyaning ichki mohiyatini qadriyatlar bilan bog‘lash orqali bo‘lajak 
o‘qituvchilarni nafaqat malakali mutaxassis, balki yuksak axloqiy va maʼnaviy fazilatlarga ega pedagog sifatida 
shakllantirish imkoniyati yaratiladi. Bu yondashuv talabalarning bilim, ko‘nikma va shaxsiy fazilatlarini uyg‘un 

rivojlantirishga xizmat qiladi. Kasbiy kompetentlikni shakllantirish jarayonida har bir ko‘nikma va qobiliyatni 
muayyan qadriyatlar bilan bevosita bog‘lash pedagogik rivojlanishning muhim sharti hisoblanadi. Masalan, 
tanqidiy fikrlash kompetensiyasi halollik qadriyati bilan chambarchas bog‘liqdir. Chunki tanqidiy fikrlash insondan 
voqelikni yuzaki emas, balki chuqur va xolisona baholashni, haqiqatni topishni hamda noto‘g‘ri fikr yoki xulosa 
qarshisida yon bermaslikni talab qiladi. Halollik qadriyati esa aynan o‘z fikrini yashirmasdan, haqiqatdan chek-
inmasdan, ochiq va vijdonli tahlil yuritish tamoyiliga asoslanadi. Xuddi shuningdek, jamoada ishlash kompe-
tensiyasi xizmat qadriyati bilan uzviy bog‘liqdir. Jamoada samarali ishlash nafaqat o‘z manfaatini, balki umumiy 
maqsad va jamoadagi boshqa aʼzolar manfaatlarini ham eʼtiborga olishni talab qiladi.

Naqshbandiya taʼlimotida xizmat qadriyati boshqalarga yordam berish va jamiyat manfaati yo‘lida fidoko-
rona harakat qilish tamoyiliga asoslanadi. Demak, o‘qituvchi o‘zining jamoaviy faoliyatida ham individual 
yutuqlarga emas, balki umumiy taraqqiyotga xizmat qilish maqsadini birinchi o‘ringa qo‘yishi lozim. Kasbiy 
kompetensiyalarni qadriyatlar asosida shakllantirish orqali bo‘lajak o‘qituvchilarda nafaqat bilim va ko‘nikmalar, 
balki mustahkam maʼnaviy pozitsiya hamda ijtimoiy masʼuliyat tuyg‘usi ham rivojlanadi.Texnologik taʼlim yo‘nal-
ishi talabalarining kasbiy kompetentligi deganda quyidagilar nazarda tutiladi: texnologik taʼlim amaliyoti bo‘yicha 
metodikani egallash; yoshlarda mehnat va texnologik bilim hamda ko‘nikmalarni shakllantirish, rivojlantirish 
va yo‘naltirish tajribasiga ega bo‘lish; mehnat va texnologik taʼlim bo‘yicha amaliy vositalarni bilish. Bunday 
yondashuv texnologik taʼlim yo‘nalishi talabalarining professional o‘qituvchi sifatidagi kasbiy tayyorgarligini, 
nazariy bilimga egaligini hamda amaliy faoliyat asoslaridan xabardorligini belgilaydi. Texnologik taʼlim yo‘nalishi 
talabalarining kasbiy kompetentligini takomillashtirishda ixtisoslik fanlarining barchasi kasb-hunar egallashga 
qaratilganligini inobatga olish lozim. Kasb-hunar esa naqshbandiya tariqatining eng asosiy shartlaridan biri 
hisoblanadi. Kasbi yoki hunari bo‘lmagan inson tariqatga qabul qilinmagan.

XULOSA
Naqshbandiya taʼlimotidagi qadriyatlar asosida kasbiy kompetentlikni rivojlantirish o‘qituvchining 

nafaqat bilim va ko‘nikmalarini, balki uning maʼnaviy-axloqiy fazilatlarini ham shakllantirishga xizmat qiladi. 
Bu yondashuv orqali bo‘lajak o‘qituvchilar o‘z kasbiga halol va fidokorona yondashuvchi, jamiyat manfaatini 
shaxsiy manfaatdan ustun qo‘yuvchi, yuksak maʼnaviyatli va komil shaxs sifatida yetishib chiqadi. Shunday 
qilib, qadriyatlar asosida shakllangan kasbiy kompetentlik zamonaviy taʼlim talablariga javob beruvchi, ijtimoiy 
masʼuliyatni chuqur his qiluvchi pedagog kadrlarni tayyorlash imkoniyatlarini sezilarli darajada kengaytiradi.

